
პატივცემულო კომისიის თავმჯდომარეებო, კომისიის წევრებო, ქალბატონებო და ბატონებო,
ორი ქვეყნის - უკრაინისა და საქართველოს მრავალწლიანი მეგობრობა და ურთიერთთანამშრომლობა აკავშირებს ჯანმრთელობის დაცვის სფეროში. ჩვენთვის მეტად მნიშვნელოვანია ისეთ სახელმწიფოსთან პარტნიორობა, რომლისთვისაც კარგადაა ცნობილი საომარი კონფლიქტებითა და ტერიტორიების ოკუპაციით გამოწვეული ჯანმრთელობის პრობლემები. 
საომარი მოქმედებების დროს ურთიერთდახმარებას და თანადგომას სასიცოცხლო მნიშვნელობა გააჩნია. შეუფასებელია უკრაინის როგორც პოლიტიკური, ისე ჰუმანიტარული მხარდაჭერა საქართველოსთვის 2008 წლის საომარი კონფლიქტის დროს. 2014 წლის სექტემბერში, უკრაინისთვის ძნელბედობის ჟამს, აგრესიის შედეგად დაზარალებული მოსახლეობისათვის, ჰუმანიტარული დახმარების მიზნით, საქართველოს შრომის, ჯანმრთელობისა და სოციალური დაცვის სამინისტროს მიერ გადაგზავნილი მედიკამენტები და სამედიცინო დანიშნულების საგნები უკრაინის მხარის მიერ იდენტიფიცირებული საჭიროებების გათვალისწინებით.
ჩვენი თანამშრომლობა მოსახლეობის ჯანმრთელობის უფლების, განსაკუთრებით საშიში ინფექციების და არაგადამდები დაავადებების მართვის, სამედიცინო-ფსიქოლოგიური რეაბილიტაციის საკითხებში მნიშვნელოვანი შედეგების მომტანი იქნება ორივე ქყენისთვის. 
უკანასკნელ წლებში განხორციელებული ჯანდაცვის რეფორმების გათვალისწინებით, მნიშვნელოვანია  არსებული გამოცდილების გაზიარება და თანამშრომლობა, რაც ვფიქრობთ, სარგებლის მომტანი იქნება ორივე ქვეყნისთვის.
როგორც მოგეხსენებათ, 2013 წლიდან საქართველომ მნიშვნელოვანი ნაბიჯები გადადგა ქვეყნის მოსახლეობის სამედიცინო სერვისებით უნივერსალური მოცვისა და ჯანდაცვაზე კატასტროფული დანახარჯებისაგან  დაცვის მიმართულებით. ჯანმრთელობის მსოფლიო ორგანიზაციის ევროპის ბიუროს 2015 წლის ჯანმრთელობის ანგარიშში - საყოველთაო ჯანდაცვის პროგრამა წარმატებულ პროექტად იქნა აღიარებული. 

საქართველოს ყველა მოქალაქე უზრუნველყოფილია სამედიცინო მომსახურებით. საყოველთაო ჯანდაცვის პროგრამა ფარავს გეგმიურ ამბულატორიულ, გადაუდებელ ამბულატორიულ-სტაციონარულ და გეგმიურ ქირურგიულ მომსახურებას, ასევე, ონკოლოგიური დაავადებების მკურნალობასა და მშობიარობას.

საყოველთაო ჯანდაცვის პროგრამის შედეგად მოჰყვა სამედიცინო სერვისებზე ხელმისაწვდომობის გაზრდა, მომსახურების უტლიზაციის მატება, და ფინანსური ბარიერების შემცირება.  პროგრამის ფარგლებში, 2013 წლიდან დაფინანსდა 2,4 მილიონზე მეტი შემთხვევა, რამაც უამრავი ადამიანის სიცოცხლის გადარჩენა და ოჯახების გაღარიბების თავიდან აცილება უზრუნველყო. 
ასევე მეტად მნიშვნელოვანია საქართველოს გამოცდილება C ჰეპატიტის ელიმინაციის პროცესში მიწეული პროგრესთან დაკავშირებით. 2015 წელს დაწყებული მსოფლიოში უპრეცენდენტო C ჰეპატიტის მართვის ფარგლებში C ჰეპატიტის მქონე პაციენტები უზრუნველყოფილნი არიან მკურნალობის წინა სადიაგნოსტიკო და მკურნალობის მონიტორინგისათვის საჭირო კვლევებით და C ჰეპატიტის სამკურნალო უახლესი თაობის ძვირადღირებული მედიკამენტებით (სოფოსბუვირი, ინტერფერონი და რიბავირინი). პროგრამა ხორციელდება ფარმაცევტული კომპანია გილიადის, აშშ-ის დაავადებათა კონტროლის ცენტრისა და ჯანმრთელობის მსოფლიო ორგანიზაციის ფინანსური და ტექნიკური მხარდაჭერით და წარმოადგენს სახელმწიფო და კერძო თანამშრომლობის წარმატებულ პროექტს.
[bookmark: _GoBack]ასევე მნიშვნელოვანია ქვეყნის წარმატება გლობალური ჯანმრთელობის უსაფრთხოების პროგრამაში მონაწილეობის მიმართულებით. საქართველო, 44 ქვეყანასთან ერთად, 2014 წლიდან მონაწილეობს გლობალური ჯანმრთელობის უსაფრთხოების პროგრამის (Global Health Security Agenda) ახალ ინიციატივაში, რომლის 11 სამოქმედო პაკეტიდან, საქართველო ლიდერია რეალურ დროში ბიოზედამხედველობის კუთხით, ხოლო მხარდამჭერი - ლაბორატორიული ზედამხედველობისა და ზოონოზური ინფექციების მიმართულებით.
კიდევ ბევრ მიღწევასა თუ გამოწვევაზე შეიძლება საუბარი, თუმცა ეკონომიკური თანამშრომლობის ფარგლებში ბევრი შესაძლებლობა გვექნება ვიმსჯელოთ და ვითანამშრომლოთ ორივე ქვეყნისთვის აქტუალურ საკითხებზე და ერთობლივი ძალისხმევით კიდევ უფრო წარმატებული გავხადოთ ჯანდაცვის სისტემა და გავაუმჯობესოთ მოსახლეობის ჯანმრთელობის მდგომარეობა.  





